
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

 
 
 
 
 
 
 
 
 

Introducion 
C — “An Pagkasararô sa Simbahan.” 
 

Si Cristo nagpili nin mga lideres na 
iyo an mapadagos kan saiyang mision 
asin orog na pakusogon an pagkasararô sa 
Simbahan. Tinawan ni Jesus an mga 
apostoles kan kapangyarihan tanganing 
maotob ninda an saindang katongdan. 
Ipamibi niato sa celebracion ngonian na 
kita gabos magkaboronyog sa 
pagtinarabang-tabangan tanganing an 
Simbahan padagos na magtalubo ki 
Cristo. 
 

Antifona sa Paglaog (Cf. S 85, 1-3) 
(Sinasambit kun mayo nin Awit sa Paglaog) 

Kagurangnan, idongdong mo an talinga 
mo sako, asin hinanyoga ako. Dios ko, 
ligtasan an saimong sorogoon na 
naglalaom saimo. Kaheraki ako, 
Kagurangnan, ta bilog na aldaw 
nagkurahaw ako saimo. 
 

Pataratara (Tindog) 

P — Sa ngaran kan Ama, asin kan Aki, 
asin kan Espiritu Santo. 
B — Amen. 
P — An Kagurangnan mapasaindo. 
B — Asin sa saimong espiritu. 
 

Gawe nin Pagsolsol 
P — Mga tugang, akoon ta an satong mga 
kasâlan, tanganing magkanigo kitang 
magcelebrar kan mga banal na misterio. 
(Halipot na pagtoninong) 
 

Gabos — Nagkukumpisal ako sa Dios 
na makakamhan, asin saindo, mga 
tugang, ta nagkasalà ako nin makuri sa 
isip, sa tataramon, sa gibo, asin sa 
kapabayaan: salà ko, salà ko, makuring 
salà ko. Kaya nangangadyi ako ki Santa 
Maria, danay na Virgen, sa gabos na 
Angeles asin Santos, asin saindo, mga 
tugang, na ako ipamibi sa Kagurangnan 
tang Dios.  
 

P — Maherak man lugod sato an Dios na 
makakamhan asin, pakapatawada an 
satong mga kasâlan, darahon kita sa 
buhay na daing kasagkoran. 
B — Amen. 
 

Kagurangnan, maherak ka 
P — Kagurangnan, maherak ka. 
B — Kagurangnan, maherak ka. 
P — Cristo, maherak ka. 
B — Cristo, maherak ka. 
P — Kagurangnan, maherak ka. 
B — Kagurangnan, maherak ka. 
 

Kamurawayan 
Gabos — Kamurawayan sa Dios sa 
kaitaasan asin sa daga katoninongan sa 
mga tawong marahay an boot. 
Inoomaw mi ika, rinorokyaw mi ika, 

Rev. Fr. Joey D. Gonzaga 

“Siisay ako?” 
 
Para ki Jesus, siisay ako? Ano an masasabi ni Jesus dapit sako ngonian? Sa atubang 
nin Kagurangnan, ano an sakong kamugtakan? 
 
“Ngonian sinasabihan taka: Ika Gapo, asin sa ibabaw kan gapong ini papatindogon 
ko an sakong Simbahan.” Ini an personal na pagkamidbid ni Jesus ki San Pedro. Ini 
bunga kan mga taon na sinda nag-ibahan sa pagpamibi, sa pagrokyaw kan Evangelio 
asin pagtabang sa mga nangangaipo. Ining sinabi ni Jesus sarong biyaya na gikan sa 
pagkamaheherakon asin pagkamarahayon kan Dios bako sa mga kasalan ni 
kaluyahan ni mga karahayan ni San Pedro. 
 
“Magrayo ka sako Kagurangnan saro akong parakasala!” “Kagurangnan aram mo an 
gabos.” Bako akong maninigo na apodon na masasarigan na “Gapo” nin huli ta ako 
kulang ngani sa pagsarig, kulapos sa pagtubod na ika na Dios kaipuhan na magtios 
asin magadan sa cruz. Bako akong “Gapo” nin huli ta pignegaran taka sa tahaw nin 
makuri mong pagtios. Alagad an Kagurangnan nagtaram: “Paladan ka, Simon, aki 
ni Jonas…Ngonian sinasabihan taka: ika Gapo!” 
 
Siring kan pagkamidbid ni Jesus ki San Pedro, an pagkamidbid nin Dios sa lambang 
saro sa sato gikan sa satong personal na namumugtakan. Para sa Kagurangnan, siisay 
ka sa tahaw kaining nagpapadagos na pandemya? Ika daw gapong matagas na daing 
pakiaram, daing pakilabot sa pagsunod kan mga patakaran kan gobyerno lokal o 
nasyonal? O gapong masasarigan kan kadaklan? Ika daw igwa nin mga kamot na 
kurakot o kuripot? O mga kamot na daing ontok sa pag-omaw sa Dios asin mahigos 
sa pagtabang sa mga nagtitios? 
 
Siisay ka para ki Jesus? Frontliner: doctor o nurse o trabahador sa hospital? Padi sa 
parokya o madre sa kumbento daing patod sa pag-arang sa Dios? Pasyente kan 
COVID o na-aatendir kan pasyente sa quarantine facility? Siisay man o yaon saen 
man kita, sa hospital, sa tinampo, sa tindahan, sa Mall, sa harong, sa simbahan o sa 
escuelahan man ining hapot ni Jesus dai niato madudulagan. 
 
Siisay ako para sa Kagurangnan? Bakong madaling simbagon ining kahapotan. Bako 
ining True or False o Multiple Choice sa exam. Dai ini masisimbag sa sarong 
semester na distance learning o online learning. Dai puedeng i-google an tamang 
kasimbagan. Minsan pa i-search sa Wikipedia, ini matataranta.  
 
An pagkamidbid sa Dios personal. Ini sarong commitment, o tipan habang kita 
nabubuhay. Siring sa sarong relasyon, an pagkamidbid sa Dios halawig na proseso 
na gikan bako sa mga libro o sinasabi sato kan ibang mga tawo kundi sa mga 
experiencia nyato sa buhay lalung-lalo sa mga panahon nin kasakitan asin 
kadificilan. Si Job namidbiran an Dios na tunay na marahayon asin maheherakon 
sa tahaw nin helang asin pagkawara kan saiyang mga iniposan asin mahal sa buhay. 
An mga Israelita mas lalong nasabotan asin namatean an pangataman asin 
pagmangno kan Dios na Kaglalang kan sinda nasa lantad nin cuarentang taon. Bako 
daw ining extended community quarantine sarong paagi nin Dios tanganing mas 
lalo pa nyato siyang mamidbiran? Asin sa satong pagkamidbid sa saiya mas 
mapapararom pa niato an pagkamidbid ta sa satong mga sadiri? 
 
“Ika an Cristo, an Aki nin Dios na buhay!” olay ni San Pedro. Ining kapahayagan 
nin pagtubod pinanindogan ni San Pedro sagkod sa kagadanan. Siisay ako, para ki 
Cristo? Kun masisimbag ta ining kahapotan masisimbag ta man nin personal an 
hapot nin Kagurangnan: “Siisay ako sa paghona nindo?” “Siisay ako para saimo?”  
 
Midbid na nin Kagurangnan an saiyang sadiri. Alagad dai pa nyato siya midbid nin 
husto. Dai niya kaipo an mga “likes” o pusoan ta siya sa social media. Mas 
interesado siya kan mismong puso tang bukas sa pagkanood asin pagkasabot asin 
pusong maimbod sa pagsunod kan kabotan nin Dios. Dai kaipo nin Kagurangnan 
an mga “followers” sa social media para magin popular sana. Kaipo ni Jesus nin mga 
“followers” na siring ki San Pedro handa na makanood asin magsunod sa dalan nin 
cruz sa aroaldaw na pagkabuhay.   
 
Sa tahaw nin makuring kasakitan, kahandalan, katikapuhan, siisay sa sato an igwa 
pa kan siring na pagtubod na makapagrokyaw nin makusog: “Ika an Cristo, an Aki 
nin Dios na buhay!”? 



sinasamba mi ika, pinapamuraway mi 
ika, pinapasalamatan mi ika huli 
kandakula mong kamurawayan, 
Kagurangnan na Dios, Hadeng 
langitnon, Dios Amang makakamhan. 
Kagurangnan Aking Bogtong, Jesu 
Cristo, Kagurangnan na Dios, Cordero 
kan Dios, Aki kan Ama, ika na 
nagpapara kan mga kasâlan kan 
kinaban, kaheraki kami; ika na 
nagpapara kan mga kasâlan kan 
kinaban, akoa an samong 
pakimaherak; ika na nagtutukaw sa too 
kan Ama, kaheraki kami. Ta ika sana an 
Banal, ika sana an Kagurangnan, ika 
sana an Orog Kahalangkaw, Jesu Cristo, 
kaiba kan Espiritu Santo: sa 
kamurawayan kan Dios Ama. Amen. 
 

Colecta 
P — Mamibi kita. (Halipot na pagtoninong) 

 

O Dios, na ginibo mo an kaisipan kan 
mga paratubod na magin sarô sa boot, 
tawan sa saimong banwaan na kamotan 
an binoboot mo, na mawoton an 
pinapanuga mo, tanganing, sa tahaw kan 
mga kinabanon na katibaadan, an 
samong mga puso mapamugtak diyan, 
kun saen yaon an mga tunay na 
kaogmahan. Huli ki Jesu Cristong 
Kagurangnan niamo, saimong Aki, na 
kaiba mong nabubuhay asin naghahade, 
kasarô kan Espiritu Santo, Dios, sa gabos 
na kapanahonan kan mga panahon. 
B — Amen. 
 

Enot na Babasahon 
(Isaias 22, 19-23) (Tukaw) 

An enot na babasahon nagpapahayag kan 
paagi nin Dios sa pagtao nin 
responsibilidad sa saiyang pinili. 
 

Pagbasa sa Libro ni Profeta Isaias 
 

An sabi nin Kagurangnan ki Shebna, na 
iyo an namamahala kan harong: 
“Hahaleon taka sa saimong kamugtakan. 
Sa aldaw na iyan aapodon ko an sakong 
surogoon na si Eltakim, aki ni Hilkias. 
Igugubing ko saiya an saimong gubing, 
ihahagkos ko sa saiyang kamot an 
saimong kapangyarihan, siya magigin 
ama sa mga nag-eerok sa Jerusalem asin 
sa harong ni Juda. harong ni David. 
Bubuksan niya asin mayo nin 
makakapinto; pipintoan niya asin mayo 
nin makakabukas. Ipapako ko siya sa 
marahay na lugar asin siya magigin trono 
nin kaomawan sa harong nin saiyang 
ama.” 
 

An Tataramon nin Kagurangnan. 
Gabos — Salamat sa Dios. 
 

Salmo Responsorio 
(Salmo 138, 1-2. 2-3. 6. 8) 

R — Kagurangnan, an saimong 
pagkamoot daing kataposan. Hare 
pagpabayae an gibo nin saimong mga 
kamot. 
 

1. Nagpapasalamat ako saimo, 
Kagurangnan, sa bilog kong puso, sa 
atubang nin mga angeles inaawit ko 

an saimong banwaan; Minaduko ako 
pasiring sa saimong banal na 
Simbahan. (R) 

2. Nagpapasalamat ako kan saimong 
ngaran, huli kan saimong pagkaherak 
asin pagkamaimbod; Pinaorog mo sa 
gabos an saimong ngaran asin an 
saimong tataramon. (R) 

 

Ikaduwang Babasahon 
(Roma 11, 33-36) 

An ikaduwang babasahon manonongod 
kan pag-omaw ni San Pablo sa Dios nin 
huli kan saiyang mga gibo. 
 

Pagbasa sa Surat ni San Pablo sa mga 
taga-Roma 
 

O kararoman kan mga kayamanan nin 
kadonongan asin kaaraman nin Dios! Dai 
matugkad an saiyang kaisipan, dai 
masiyasat an saiyang mga dalan. Siisay an 
nakaaram kun ano an nasa-isip nin 
Kagurangnan? Siisay an makakahatol 
saiya? Siisay an enot na nagtao saiya 
tanganing balsan? An gabos na bagay hale 
saiya; an gabos huli saiya asin para saiya. 
Pag-omawon siya sagkod pa man. Amen. 
  

An Tataramon nin Kagurangnan. 
Gabos — Salamat sa Dios. 
 

Pagrokyaw (Tindog) 
(Sinasambit kun dai inaawit an Alleluia) 

Alleluia, alleluia! Buksan mo an 
samong mga puso, Kagurangnan, sa 
paghimate kan tataramon nin saimong 
Aki. Alleluia, alleluia! 
 

Evangelio 
(Mateo 16, 13-20) 

An Evangelio iyo an manonongod kan 
pagpahayag ni San Pedro kan saiyang 
pagtubod ki Jesus. Nin huli kan saiyang 
pagtubod tinawan siya nin dakulang 
katongdan sa pagmukna kan Simbahan. 
 
P — Pagbasa kan Evangelio na Sinurat ni 
San Mateo. 
B — Kamurawayan saimo, 
Kagurangnan.  
 

Pagdatong sa rona kan Cesarea de Filipo, 
si Jesus naghapot sa saiyang mga 
disipulos: “Siisay, sa paghona kan mga 
tawo, an Aki nin Tawo?” Nagsimbag 
sinda: “May naghohona na si Juan 
Bautista, an iba na siya si Elias, asin an iba 
na siya si Jeremias o sarô sa mga profeta.” 
Dangan naghapot sainda: “Kamo man, 
siisay ako sa paghona nindo?” Si Pedro 
nagsimbag asin nagsabi: “Ika an Cristo, an 
Aki nin Dios na buhay.” Si Jesus nagsabi 
saiya: “Paladan ka, Simon, aki ni Jonas! 
Huli ta iyan dai ipinahayag saimo nin 
siisay man na may laman asin tulang, 
kundi ipinahayag nin sakong Ama sa 
langit. Ngonian sinasabihan taka, Ika 
Gapo, asin sa ibabaw kaining gapo 
papatindogon ko an sakong Simbahan, 
asin an kapangyarihan nin kagadanan dai 
makakadaog saiya. Itatao ko saimo an 
llave kan kahadean nin langit; anoman na 
gaposon mo sa daga, gagaposon man sa 
langit, anoman na hubadon mo sa daga, 
huhubadon man sa langit.” Dangan 
pinatanidan an mga disipulos na dai ipag-
osip sa kiisay man na siya an Cristo. 

P — An Marahay na Bareta nin 
Kagurangnan. 
B — Pag-omaw saimo Cristo. 
 

Homilia (Tukaw) 

 

Pagrokyaw kan Pagtubod (Tindog) 
Credo Niceno-Constantinopolitano 

Gabos — Nagtutubod ako sa sarong 
Dios Amang makakamhan, kaggibo kan 
langit asin daga, kan gabos na 
nahihiling asin dai nahihiling. Asin sa 
sarong Kagurangnan na si Jesu Cristo, 
Bogtong na Aki kan Dios, asin 
namundag gikan sa Ama bago kan 
gabos na panahon. Dios na gikan sa 
Dios, ilaw na gikan sa ilaw, totoong 
Dios na gikan sa totoong Dios, 
ipinangaki, dai linalang, saros a pagka-
Dios sa Ama: huli saiya nagkaigwa kan 
gabos. Huli sa satong mga tawo asin 
huli sa satong kaligtasan naghilig siya 
hale sa kalangitan. 
 

(Sa mga minasunod na tataramon, abot sa asin 

nanitawo, an gabos minaduko.)  
 

Asin nani-laman huli kan Espiritu Santo 
ki Virgen Maria, asin nanitawo. Ipinako 
pa sa cruz para sato kan panahon ni 
Poncio Pilato; nagtios sagkod sa 
kagadanan asin ilinobong, asin kan 
ikatolong aldaw nabuhay-liwat sosog sa 
mga kasuratan, asin suminakat sa 
langit, nagtutukaw sa too kan Ama. Asin 
mamuraway na mabalik, sa paghukom 
sa mga buhay asin mga gadan, an 
saiyang kahadean daeng katapusan. 
Asin sa Espiritu Santo, Kagurangnan 
asin kagtao nin buhay: na gikan sa Ama 
asin sa Aki. Siya kaiba kan Ama asin kan 
Aki, sabay na sinasamba asin 
pinapamuraway: siya nagtaram sa 
paagi nin mga profetas. Asin sa saro, 
banal, catolico asin apostolicong 
Simbahan. Nagpapahayag ako nin 
pagtubod sa sarong bonyag, sa 
pagpatawad nin mga kasalan. Asin 
naghahalat ako kan pagkabuhay-liwat 
nin mga gadan, asin kan buhay sa 
maabot na panahon. Amen. 
 

Pamibi nin Banwaan 
P — Mantang naghohorop-horop kita 
kan mga patugmadan kan Simbahan, 
mamibi kita sa Ama na may bukas na 
puso para sa mga pangangaipo niato asin 
kan bilog na kinaban. 
 

R — Kagurangnan, hinanyoga an 
samong pamibi. 
 

1. Tanganing an Santo Papa pakusogon 
kan Espiritu Santo sa pagpadagos kan 
gibo ni San Pedro sa paggiya kan 
Simbahan sa mga panahon nin 
kasakitan: mamibi kita sa 
Kagurangnan. (R) 

2. Tanganing an mga Obispo, an 
kapadian asin namamayo kan 
banwaan magtalubo sa pagkamoot 
kan Dios asin tudok sa boot na mag-
ako kan mga katongdan na 
pinapaniwala sainda: mamibi kita sa 
Kagurangnan. (R) 

3. Tanganing an mga paratubod, orog 
na an mga yaon sa makuring 
pagsubok, dai nanggad malingaw na 



si Cristo an centro asin patugmadan 
kan saindang buhay: mamibi kita sa 
Kagurangnan. (R) 

4. Tanganing an mga nagsasakit asin 
mga maedad na matabangan asin 
kamotan kan saindang mga familia 
asin katood: mamibi kita sa 
Kagurangnan. (R) 

5. Tanganing an mga nagtalikod na sa 
buhay na ini magpahingalo sagkod 
pa man sa kahadean kan Dios: 
mamibi kita sa Kagurangnan. (R) 

 

P — Langitnon na Ama, giboha kaming 
magdusay kan samuyang buhay saimo. 
Linigi an samuyang puso asin 
papagdanayon mo kaming maimbod sa 
saimong kabotan. Huli ki Cristo samong 
Kagurangnan. 
B — Amen. 

 

Ofertorio (Tukaw) 
(Kun dai inaawit an Awit sa Pagdolot) 

P — Inoomaw ka, Kagurangnan, Dios nin 
gabos na linalang, huli ta sa saimong 
pagka-matinao nag-ako kami nin tinapay, 
na idinodolot mi saimo bunga kan daga 
asin kan gibo kan mga kamot nin mga 
tawo, ini magigin para samo tinapay nin 
buhay. 
B — Pag-omawon an Dios sagkod pa 
man. 
P — Inoomaw ka, Kagurangnan, Dios nin 
gabos na linalang, huli ta sa saimong 
pagka-matinao nag-ako kami nin arak, na 
idinodolot mi saimo bunga kan balagon 
asin kan gibo kan mga kamot nin mga 
tawo, ini magigin para samo inomon nin 
kalag. 
B — Pag-omawon an Dios sagkod pa 
man. 
P — (Tindog) Magpamibi kamo, mga 
tugang: tanganing an sako asin an 
saindong atang maako man lugod kan 
Dios amang makakamhan. 
B — Akoon man lugod kan 
Kagurangnan an atang sa saimong mga 
kamot para sa kaomawan asin 
kamurawayan kan saiyang ngaran, para 
man sa pakinabang niato asin kan bilog 
niyang banal na Simbahan. 

 
Pamibi sa mga Dolot 
P — Kagurangnan, na huli kan sarô 
sanang sacrificio nin pag-ampon, nabawî 
mo an banwaan para saimo, kaugaying 
warasan samo an mga balaog nin 
pagkasararô asin katoninongan sa 
saimong Simbahan. Huli ki Cristo samong 
Kagurangnan. 
B — Amen.  

 
Prefacio VI sa mga Domingo  
kan Ordinariong Panahon 
An panuga kan Pascua na daing-sagkod 
P — An Kagurangnan mapasaindo. 
B — Asin sa saimong Espiritu. 
P — Iitaas an mga puso. 
B — Initaas mi na sa Kagurangnan. 
P — Magpasalamat kita sa Kagurangnan, 

satuyang Dios. 
B — Maninigo asin Dapat.  

Totoong maninigo asin dapat, matanos 
asin nakakaligtas, na danay asin minsan 
saen magpasalamat kami saimo: 
Kagurangnan, banal na Ama, Dios na 
makakamhan na daing kasagkoran:  
 

Sa saimo kami uya, kami nabubuhay asin 
naghihiro asin hinimo mo sa hawak na 
ini, bako sanang nakakamate kami 
aroaldaw kan mga bunga kan saimong 
kabootan, kundi pinanugaan na ngani 
kami kan buhay na daing kasagkoran.  
Ta, igwa kan mga enot na bunga kan 
Espiritu, na ibinangon mo ki Jesus sa mga 
gadan, naglalaom kaming mapasamo an 
Misterio Pascual na daing katapusan. 
 

Kaya kaiba kan gabos na Angeles kami 
nag-oomaw saimo, nagkukurahaw sa 
magayagayang celebracion: 
 

Gabos — Banal, Banal, Banal an 
Kagurangnan Dios ni mga Hukbo. An 
langit asin daga pano kan Saimong 
kamurawayan. Hosana sa kaitaasan. 
Paladan an minadigdi sa ngaran kan 
Kagurangnan. Hosanna sa kaitaasan. 
 

Pamibi sa Eucaristia (Luhod) 

P — Misterio kan Pagtubod. 
B — An pagkagadan mo, Kagurangnan, 
ipinapamareta niamo, an Pagkabuhay 
mo liwat ipinapahayag, sagkod na ika 
magdatong.  
 

P — Huli saiya, asin kaiba niya, asin sa 
saiya, saimo Dios Amang makakamhan 
kasarô kan Espiritu Santo, an gabos na 
kagalangan asin kamurawayan, sa gabos 
na kapanahonan kan mga panahon. 
B — Amen. 
 

Ama Niamo (Tindog) 

P — Natukduan kan mga nakakaligtas na 
tugon, asin pinatood kan diosnon na 
kaugalian, nangangahas kitang magsabi: 
Gabos — Ama niamo, na yaon sa langit:  
pabanalon an ngaran mo; magdatong 
an kahadean mo; mangyari an boot mo 
sa daga nin siring sa langit. An samong 
kakanon sa aroaldaw itao mo samuya 
ngonian, asin patawadon mo kami sa 
samong mga kasâlan, siring na 
pinapatawad niamo an mga 
nagkakasalà samuya; asin hare kami 
pagdaraha sa sugot; kundi agawa kami 
sa maraot.  
 

P — Agawa kami sa gabos na maraot, 
namimibi kami Kagurangnan; warasan sa 
mga aldaw niamo an katoninongan, 
tanganing kaming natabangan kan 
saimong pagkaherak magin danay na 
talingkas sa kasâlan asin man ligtas sa 
gabos na kapurisawan: mantang kami 
naghahalat kan maogmang paglaom  asin 
pagdatong kang samong Paraligtas na si 
Jesu Cristo. 
B — Huli ta saimo an kahadean, asin an 
kapangyarihan, siring man an 
kamurawayan sa mga kapanahonan. 
 

P — Jesu Cristong Kagurangnan, ika na 
nagsabi sa saimong mga Apostoles: 
Katoninongan iwinawalat ko saindo, an 
sakong katoninongan itinatao ko saindo: 

hare paghilinga an samong mga kasâlan, 
kundi an pagtubod kan saimong 
Simbahan; asin papagkanigoa na siya 
mapatoninong asin magkaboronyog 
sosog sa saimong kabotan. Ika na 
nabubuhay asin naghahade sa 
kapanahonan kan mga panahon. 
B — Amen 
 

Pagpahayag kan Katoninongan 
P — An katoninongan kan Kagurangnan 
danay na mapasaindo. 
B — Asin sa saimong espiritu. 
P — Magpatinaraohan kamo nin 
Katoninongan 
 

Cordero 
Gabos — Cordero kan Dios, na 
nagpapara kan mga kasâlan kan 
kinaban: kaheraki kami. Cordero kan 
Dios, na nagpapara kan mga kasâlan 
kan kinaban: kaheraki kami. Cordero 
kan Dios, na nagpapara kan mga 
kasâlan kan kinaban: tawi kami nin 
katoninongan. 
 

Pag-alok sa Pagcomunion (Luhod) 

P — Uya an Cordero kan Dios, uya an 
nagpapara kan mga kasâlan kan kinaban. 
Paladan an mga inapod sa pamanggi kan 
Cordero. 
Gabos — Kagurangnan bako akong 
maninigo na ika magdagos sa sakuyang 
harong: alagad magtaram ka sana, asin 
an sakong kalag maoomayan. 
 

Antifona sa Comunion (Cf. Jn 6, 55) 
(Sinasambit kun mayong Awit sa Comunion) 

An pagkakan kan sakong laman asin 
nag-iinom kan sakong dugo, may buhay 
na daing kasagkoran, olay kan 
Kagurangnan; asin bubuhayon ko siya 
liwat sa huring aldaw. 
 

Pamibi Pakacomunion (Tindog) 

P — Mamibi kita. (Halipot na pagtoninong) 
 

Kagurangnan, namimibi kami, giboha an 
bulong na panô kan saimong pagkaherak, 
asin kaugaying himoa kaming magtalubo 
asin siring na mag-uswag, tanganing 
makapagaya-gaya kami saimo sa gabos na 
bagay. Huli ki Cristo samong 
Kagurangnan. 
B — Amen. 
 

Oratio Imperata (Luhod) 

Gabos — Dios na samong Ama, 
minadulok kami saimo sa samong 
pangangaipo. Hinahagad mi saimo an 
pagligtas samo tumang sa pandemia 
kan Corona Virus na naglalakop 
ngonian asin nagdadara nin 
kagadanan. 
 

Minahagad kami kan saimong tabang 
para sa mga tawong naghihingowa sa 
pag-adal kan hinalean, kan hiro, asin 
paglakop kaining pandemia. Giyahan 
mo an mga kamot asin isip kan mga 
experto sa salud tangani na sinda man 
makatabang nin may maninigong 
kakayahan asin pagmakulog sa mga 
may helang. 
 

Ipinapamibi man niamo an mga 
naglilingkod sa banwaan, sa gobyerno 



asin pribadong agencia, tangani na 
makahanap sinda nin bulong sa helang 
na dara kaining pandemia.     
Ipinapamibi mi man an mga tinamaan 
na kan helang. Sinda man lugod 
maumayan tulos. Tawan mo kami ni 
biyaya na maghingowa para sa 
karahayan kan gabos asin sa mga 
nagsasakit. 
 

Ini hinahagad mi huli ki Jesu Cristong 
Kagurangnan niamo, saimong Aki, na 
kaiba mong nabubuhay asin 
naghahade, kasarô kan Espiritu Santo, 
Dios sa kapanahonan kan mga 
panahon. Amen.   
 

Divino Rostro, Kaheraki kami. 
 

Nuestra Señora de Peñafrancia, 
Ipamibi mo kami. 
 
(Angay man na hagadon an intercesion kan 
mga Patron kan parokya, simbahan, capilla, o 
barangay) 

 

Solemneng Bendicion (Tindog) 
Ordinariong Panahon V 

P — An Kagurangnan mapasaindo. 
B — Asin sa saimong espiritu. 
P — Iduko an saindong mga payo asin 
mamibi para sa bendicion nin mahal na 
Dios. (Halipot na pagtoninong) 
 

Ilikay kamo nin Dios na 
makakamhan sag abos na pag-alaman 
asin bendicionan kamo nin gabos na 
karahayan. 
B — Amen. 
P — Itanom niya an saiyang tataramon sa 
saindong puso asin panoon niya kamo 
nin kaogmahan na magdadanay. 
B — Amen. 
P — Maglakaw kamo sa saiyang mga 
dalan, danay na nakakamidbin kan 
matanos asin marahay, sagkod na lumaog 
kamo sa saindong langitnon na pamana. 
B — Amen. 
P — Bendicionan kamo kan Dios na 
makakamhan: an Ama, asin an Aki,  
asin an Espiritu Santo. 
B — Amen. 
P — Lakaw kamo sa katoninongan ni 
Cristo. 
B — Salamat sa Dios!

 
 
 
 
 
 
 
 

Agosto 24, Lunes 
San Bartolome, Apostol, Puti 

 

Misa — Hilingon sa Misal Romano sa Bicol: Propio nin mga Santos asin Santas  
Mga Babasahon — Kap 21:9-14 | S 145:10-11. 12-13. 17-18 | Jn 1:45-51 

 

Agosto 25, Martes 
Ika-XXI na Semana sa Ordinariong Panahon, Verde 
o Memorial ni San Luis, Hade, Puti 
o Memorial ni San Jose Calansanz, Padi, Puti 

 

Misa — Ika-XXI na Semana sa Ordinariong Panahon o Comun nin mga Santos 
asin Santas: I. Para sa Gabos na Categoria nin mga Santos - B. Para sa sarong 
Santo o Comun nin mga Pastor: III. Para sa mga Pastor - B. Para sa Sarong 
Pastor. 
Mga Babasahon — 2 Tes 2:1-3. 14-17| S 96:10. 11-12. 13 | Mt 23:23-26 

 

Agosto 26, Miercoles 
Ika-XXI na Semana sa Ordinariong Panahon, Verde 

 

Misa — Ika-XXI na Semana sa Ordinariong Panahon 
Mga Babasahon — 2 Tes 3:6-10. 16-18 | S 128:1-2, 4-5 | Mt 23:27-32 

 
Agosto 27, Jueves 
Santa Monica, Babaeng may Agom, Puti 

 

Misa — Comun nin mga Santos asin Santas: V. Para sa mga Babaeng Banal 
Mga Babasahon —1 Cor 1:1-9| S 145:2-3. 4-5. 6-7 | Mt 24:42-51  

 

Agosto 28, Viernes 
San Agustin, Obispo asin Doctor kan Simbahan, Puti 
 

Misa —Comun nin mga Pastor: I. Para sa Papa o sa Obispo o Comun nin mga 
Doctor kan Simbahan 
Mga Babasahon —1 Cor 1:17-25| S 33:1-2. 4-5. 10-11 | Mt 25:1-13 
 

Agosto 29, Sabado 
Pagpugot ki Juan Bautista, Martir, Pula 

 

Misa — Hilingon sa Misal Romano sa Bicol: Propio nin mga Santos asin Santas 
Mga Babasahon —1 Cor 1:26-31 | S 33:12-13. 18-19. 20-21 | Mc 6:17-29 
 
 
 

08:00 am MOST REV. ROLANDO J. TRIA TIRONA, OCD, DD 
Opening of Formation Year 2020-2021 of the Holy Rosary Seminaries, 
Formal Re-opening of the Preparatory Seminary, and Installation of Rev. 
Fr. Jay Jose L. Jacinto (Archdiocesan Shrine of St. Joseph, San Jose, 
Camarines Sur) 

04:00 pm MOST REV. ROLANDO J. TRIA TIRONA, OCD, DD 
Re-dedication and Blessing of the Church and Altar of the Parish of St. 
Anne, Magarao, Camarines Sur 

 

1. Kasuarin ko daw namatean na ako tunay na kabtang kan Simbahan asin nahiling ko an kagayonan kan buhay na idinodolot 
kan comunidad na ini? 

2. Siring ki Pedro na pinaniwalaan ni Jesus kan katongdan bilang lider kan comunidad, ako man pinaniwalaan kan Kagurangnan 
kan katongdan bilang sarong binonyagan. Naootob ko daw an sakong mga katongdan bilang miembro kan Simbahan? Ano an 
mga dahelan kan sakong dai pag-otob kaiyan? 


